
Og Sulat ni
Jud

Og Piuna Taluꞌ paꞌali sog
Sulat ni Jud

Og sulat ni Jud koni, sinulat ini poꞌ og podon-
samaꞌ paꞌali dia sog polopanadanan kituꞌ nog
diꞌ motud nog saka, maꞌ long nilan pa dun,
og poktanud ilan dow. Og sulat koni nog
ompolokpolok, moglamlam ilan mogbatuk nog
sinulat kituꞌ dia sog koduaꞌ sulat ni Piter. Si Jud,
pindoloꞌisogan non ain og mogbasta nog sulat
non koni nog tindogan nilan og tanud kituꞌ nog
binogoy nog Mikpongon dia sog pigotowan non.
1. Og bokna nog sulat koni, 1-2.
2. Og polopanadanan koyon nog diꞌ motud, og
polomotadon nilan, og pikpanad nilan, bu og
posunguꞌ glaꞌat nilan, 3-16.

3. Og pondoloꞌisog nog sumboy ondiꞌ mosuoy
sog motud nog tanud, 17-23.

4. Og popia, 24-25.

1 Akon si Jud og mikpoit nog sulat koni, og
sosoligan u ni Isukristu, bu og gilug u ni Jems.
Og sulat u koni posunguꞌ dia sog gotowanan

kituꞌ nog ain mikokunut sog gonggat nog Gamaꞌ
ta nog Mikpongon nog kololaman non bu pigipat
ni Isukristu.

2 Posisayaꞌ kongon dianiu og glolat, bu glola-
man, bu kotiknaꞌ nog pikilan.

Og polopanadanan nog diꞌ motud
3 Glokoleanan ku nog bololagaꞌ dianakon,

dangan miksipi u bosia sumulat dianiu paꞌali
sog tabang nog Mikpongon dianita, kolele nog
sumulat u bosia paꞌali sog tabang non kituꞌ,
mipikil u nog sumboy sulatan ku amu nog bagun
amu omboluꞌ tumindog sog tanud ta kituꞌ nog
motud nog inuakil na nog Mikpongon dia sog
ain pigotowan non nog ion non og diꞌ kituꞌ
moksop asta pa sog daꞌ kopus non. 4 Poꞌ saꞌan
sumboy sumulat u dianiu nog maꞌ nituꞌ, poꞌ ngon
gotowanan dion nog daꞌ amu nilan pogbatuk
nog tud nog minampuꞌ ilan mogonong dion niu.
Polomungyas ilan dia sog Mikpongon, bu og
tulung nogMikpongon inimung nilan nog bianan
moginang nog glam nog diꞌ pia. Bu tinolikudan
nilan si Isukristu nog saka ion da og Pogbayaꞌ
bu Pogokbit dianita. Og kopolihalaꞌ dia sog
gotowanan koyon sinulat na sog Kitab.

5 Minsan siꞌoy kisunan niu na, popikilon ku
dianiu nog, og Pogbayaꞌ piluas non og pigo-
towanan non tidu sog bonua nog Ihiptu. Tibua
tubus nituꞌ, ain og daꞌ tud dianon, linaꞌat non
ilan. 6 Bu minsan siꞌoy og moloikatanan kituꞌ
nog binogayan ilan dosop bosia nog bayaꞌ, saka
pilobian nilan og kopogbayaꞌ nilan nog binogoy
kituꞌ nog bayaꞌ dianilan, bu binolong nilan og
dili pigonongan nilan, binalud ilan dituꞌ sog daꞌ
na kituꞌ og luasan nilan dun asta sog daꞌ kopus
non nog dia sog kodoloman. Poꞌ ngon gondow
non, poliholaꞌon ilan nog Mikpongon. 7 Bu maꞌ
nituꞌ dosop og gotowanan kituꞌ sog koliwagan
bonuaanan nog Sodom bu Gomora bu sog glu-

mibutanan nilan. Inuakil nilan og glawas nilan
dia sog ginang nog molaton maꞌ nog momabal.
Dadi, miimung ilan nog pononggiꞌan dia sog
duma gotowanan nog ain og moglokohinangan
nog maꞌ nituꞌ, og polihalaꞌ dianilan, og gapuy
kituꞌ nog diꞌ ompalong asta sog daꞌ kopus non.

8 Domikian da maꞌ nituꞌ og polopanadanan
koyon nog diꞌ motud. Sabap sog kopogdaman
nilan koyon nog diꞌ pia, moginang ilan nog
ginang kituꞌ nog boyaꞌan mimung nog moglaꞌat
og glawas nilan dun, bu polongantu ilan dia sog
gotowanan kituꞌ nog ain togo bayaꞌ, bu solapon
nilan monaluꞌ og kodiwotaan. 9 Tibua, minsan
siꞌoy si Mikail, og kounutan nog moloikatanan
kituꞌ, sabap sog gondok non dia sog Mikpongon,
daꞌ non da solapoy monaluꞌ si Kindagow kobon
nilan moksusi paꞌali sog bangkoy ni Apuꞌ Muses
kobon nituꞌ. Sugaꞌid non, tinoluꞌan non tibua
ion nog, “Og Pogbayaꞌ dona og moto dianika.”
10Tibua, og polopanadanan koyon nog diꞌ motud,
sumolap ilan monaluꞌ nog minsan daꞌ nilan siꞌoy
kosabut. Maꞌ ilan nog manusiaꞌ nog diꞌ moto
momikil poꞌ mosabut nilan tibua ain og sagya
da glegan nog gungod nilan. Bu sabap sog
kohinangan nilan kituꞌ, moglaꞌat ilan dun.

11 Kondokondok tokodoy og posunguꞌan nilan.
Poꞌ mingantu ilan maꞌ ni Kain kobon nituꞌ. Bu
sabap sog landuꞌ og gleg nilan nog sin, inilingan
nilan dosop mamaꞌ nog kopogabak ni Balaꞌam
nog sin kobon nituꞌ. Bu moglaꞌat ilan dosop maꞌ
ni Kora sabap sog kopongantu non kituꞌ kobon
nituꞌ.

12 Og polopanadanan koyon nog diꞌ motud,
mokobagla ilan dia sog kopoksolabuk niu bila
moglumpuk amu kuman nog Globungan ni Isus.
Poꞌ daꞌidun og sipog nilan, bu dili da og glawas
nilan og usibaꞌon nilan. Mamaꞌ ilan da nog
migdolom bonua nog saka diꞌ dosop mogdupiꞌ.
Mamaꞌ ilan dosop nog kayuanan kituꞌ nog baluꞌ
ta dun mogbunga, saka bila matong og timpu
non mogbunga, diꞌ ilan dosop mogbunga. Og
kayuanan koyon mikpoglungad na bu diꞌ na
motubuꞌ puliꞌ. 13 Mamaꞌ ilan dosop nog nabok
kituꞌ nog landuꞌ koluksang poꞌ og kohinangan
nilan kituꞌ nog kosipogsipog maꞌ nog bulaꞌ nog
dagat nog mikponglantung. Mamaꞌ ilan dosop
nog bitunanan kituꞌ nog diꞌ nilan poktunon og
poktuaꞌ nilan. Og doksuꞌan non, landuꞌ kodolom
nog pogonongan nog sinimpan dianilan asta pa
sog daꞌ kopus non.

14 Bu si Inok, og kopitu sukpat nog
pikpongkatan nog gotow tidu dia ni Adan
kobon nituꞌ, mikpodonsamaꞌ na paꞌali sog
gotowanan koyon. Maꞌ nini og tinaluꞌ non,
“Tontong niu, og Pogbayaꞌ posunguꞌ na matong
dunut og nginibuan nog moloikatanan non
kituꞌ nog midulus. 15 Poꞌ ukumon non glam
nog gotowanan bu poliholaꞌon non glam nog
gotowanan kituꞌ nog diꞌ mondiwata poꞌ sabap
sog glam nog kohinangan nilan kituꞌ nog daꞌ
kosuꞌatoy dun og Mikpongon. Bu sabap dosop
sog glam nog ponoluꞌon kituꞌ nog mokosakit
nog tinaluꞌ nog bolodusaonanan kituꞌ dia sog
Mikpongon.” 16 Poꞌ og gotowanan koyon nog
bakan pogyawab bu bakan ilan pongimung,

mikokunut ilan dia sog dili glegan nilan nog
diꞌ pia. Bugalon ilan bu poktesteson nilan og
pakasiotow nilan bagun ilan kongonan dun.

Og pomali paꞌali dia sog kopokpopagon nog
tud

17 Glokoleanan ku nog bololagaꞌ dianakon,
pikil niu og pidonsamaꞌ kituꞌ nog sosuguꞌonanan
nog Kounutan ta nog si Isukristu. 18 Tinaluꞌ nilan
dianiu nog, “Sog daliꞌ na bungkas, ngon tumuaꞌ
nog gotowanan bu pogwanwanon nilan og tanud
niu. Bu mokokunut ilan sog dili glegan nilan
nog diꞌ kosuꞌatan og Mikpongon dun.” 19 Ilan,
pigboyaꞌan ilan nog dili glegan nilan dia sog
ginungod. Bu daꞌ ilan pogonongoy nog Bolakat
nog Mikpongon. Dadi, sabap dianilan mimung
nog daꞌidun og kopoksolabuk niu.

20 Tibua amu, og glokoleanan ku nog bololagaꞌ
dianakon, pokosog niu og kolinggas nog tud
niu dia sog mosigda nog piktonudan niu. Bu
kobon non pogyakin amu bianan sog Bolakat
nog Mikpongon dianiu. 21 Bu dia amu na
pogonong sog glolaman nog Mikpongon kobon
niu mogbagad nog bogoyon non dianiu og ko-
tubuꞌ kituꞌ nog daꞌ kopus non, sabap sog glolat
nog Kounutan ta nog si Isukristu. 22 Kololatoy
niu ain moguyaꞌguyaꞌ pa kituꞌ og kopongandol
non. 23 Bu ain posunguꞌ na kituꞌ mosimoy sog
tud non, tobangoy niu. Poꞌ domikian da nog
mogawon niu ilan tidu sog gapuy. Bu kololatoy
niu dosop dunut gondok niu nog ain misimoy
na. Tibua, ponumpilioy niu minsan siꞌoy og
sagya ponopoton nilan poꞌ og maꞌana non, og

ponopoton nilan koyon miktamak sabap sog
landuꞌ kolaton og kohinangan nilan.

Sanglit sog Mikpongon
24 Songlitan og Mikpongon nog ion da og moto

tumabang dianiu bagun amu diꞌ koyubaꞌan. Bu
pindogon non dosop amu dia sog sunguꞌan non
nog daꞌidun og silaꞌon non dianiu dunut landuꞌ
daꞌdaꞌan niu dun. 25Bu bianan dia sog Kounutan
ta nog si Isukristu, songlitan ta og Mikpongon poꞌ
ion da og Diwata bu ion og Polonabang ta. Tidu
pa sog tolipunan, asta sog daꞌ kopus non, og glam
nog kotas, bu og dasig, bu og bayaꞌ, bu og silow
miongon na dianon. Amen.



vii

Kitab Bogu Pasad talu' nog Mikpongon
Subanon, Western: Kitab Bogu Pasad talu' nog

Mikpongon New Testament
copyright © 1996 Wycliffe Bible Translators, Inc.

Language: Subanon, Western

Contributor: Wycliffe Bible Translators, Inc.

All rights reserved.

2020-12-01

PDF generated using Haiola and XeLaTeX on 22 Feb 2024 from source
files dated 29 Jan 2022
04701be4-22cc-51ef-baf5-706018256e87

http://www.wycliffe.org
http://www.ethnologue.org/language/suc

	Jud

